
ЗАХИДАЛ 102

	 

	ХУВЬСГАЛ БА ХУВЬСГАЛЫН ЭСЭРГҮҮ ЯВДАЛ

	 

	1932 оны аравдугаар сарын 13

	 

	Хаац Людовик тийнхүү цааш харжээ. Гэвч түүний талийхаас өмнө Францад гайхам их өөрчлөлт гарчээ. Хувьсгалд Францын ард түмний сэтгэл хөөрч судас шөрмөс нь эрчим төгс лугшин оргилуун бадрангуй эрмэлзлээр дүүрэн байжээ. Европын эзэн хаад, ер нь Европ нийтээрээ бүгд найрамдах Францын эсрэг тэмцэх болсон тул түүнд аюул занал учирчээ. Эрх чөлөөний наранд ивээгдсэн эх орончид хэрхэн тулалдаж чаддагийг тэдгээр өгөршсөн хаад вангуудад бүгд найрамдах Франц харуулах байлаа. Тэд зөвхөн сая олж авсан эрх чөлөөнийхөө төлөө төдийгүй, хаад язгууртанд дарлагдсан мөлжигдсөн бусад бүх хүмүүсийн эрх чөлөөний төлөө тулалдах ёстой байлаа. Францын ард түмэн өөрийгөө бусад бүх ард түмний хань нөхөр, бүх хаант засгийн дайсан хэмээн зарлаж, европын бүх үндэстэнд хандан, эрх баригчдынхаа эсрэг босон тэмцэхийг уриалжээ.

	Франц орон эрх чөлөөний эх орон болж, түүний ТӨЛӨӨ амь насаа өргөх явдал аз жаргалан болжээ. Тийнхүү сэтгэл нь хязгааргүй оргилон өрнөсөн үед француудын цог жавхааг илтгэн, ямар ч хохирол үзэхээс үл шантран хамаг бэрхшээлийг давж, тулалдааны талбарт урагш тэмүүлэн давшихыг уриалан дуудсан гайхамшигт дуу гарчээ. Тэр бол Руже де Лилийн «Рейний армийн байлдааны дуу» бөгөөд тэр цагаас хойш түүнийг «Марсальез» хэмээн нэрлэжээ. Энэ дуу одоо хүртэл француудын сүлд дуулал болсоор иржээ.

	 

	Ариун эх орны үрс минь урагшаа!

	Алдар сүрээ дуурьсах цаг ирлээ

	Цуст тугаа өргөж барьсаар

	Цөлмөв тамлагчид чиглээд ирлээ 

	Хортон дайсны улайрсан цэргүүд

	Холгүй хөндийд ирснийг сонсогтун

	Адаг үрсийг минь алан хөнөөхөөр

	Айсуй явна, ахиж явна тэднүүс

	Зэвсгээ барьцгаа, иргэд ээ!

	Жагсаалдаа зогсоцгоо, та минь ээ!

	Зэрлэг дайсны цус нь шороонд шингэг, урагшаа, урагшаа!

	 

	Тэд эзэд хаадыг урт наслахыг ерөөсөн дэмий хоосон дуу дуулсангүй. Түүний оронд эх болсон нутаг орондоо ариун хайртайгаа, нандигнан хайрлагч эрх чөлөөнд дуртайгаа тэд илтгэн дуулжээ.

	 

	Алхаа нийлүүлэн эгнээд, урагшаа!

	Ариун хайраа эх орондоо өргөе 

	Эрхэн нандин эрх чөлөө минь урагшаа,

	Эгэл биднийгээ ивээн тэтгэ.

	 

	Тэд өгүүлшгүй гачаал зовлон амсжээ. Хувцас хунар, хоол хүнс гутал шаахай, зэр зэвсэг огт хүрэлцээгүй байжээ. Цэргүүдэд гутал шаахай туслахыг иргэдээс гуйх явдал олонтоо гарч байлаа. Эх орончид цэрэгт хэрэгтэй чухал олон бүтээгдэхүүнээ шилжүүлж, зарим хүн хоногийнхоо хоолоор хүртэл тусалж байжээ. Арьс шир, гал зуухны хэрэгсэл, хайруулын тогоо, хувин сав, гэр ахуйн бусад олон эд агуурсаа санд нийлүүлж байжээ. Эрэгтэй, эмэгтэйгүй бүх иргэд зэвсэг хийхэд толгой дараалан тусалж, Парисын гудамжнаа дархны олон газруудад жирийн ард олны алх дөш хангинан байжээ. Туйлгүй ихээр гачигдан дутагдах бөгөөд уранхай ноорхой хувцастай ч эрх чөлөөний титэмт сайхан франц эх орон нь аюулд учирч дайсан хаяанд тулж ирчхээд байхад өлсөж цангахыг хэн тоох билээ. Францын залуучууд ядрах зүдрэхийг үл хайхран ялалт байгуулан эх орноо аврахын тулд тэмцэлд зориглон босжээ. «Ард түмэн идэж хэрэглэж болох бүхнээс гадна ямар нэгэн юманд хотол даяараа итгэнэ гэдэг ховорхон тохиол юм. Үнэхээр тэгж итгэсэн ард түмний түүх сэтгэлийг булаан догдлуулдаг» гэж түүхч Карлейль бичжээ. Эрэгтэй, эмэгтэйгүй цөмөөр хувьсгалын их үйлст цаглашгүй итгэсэн учир дурсгалт тэр өдрүүдэд тэдний бүтээсэн түүх, амсаж өнгөрүүлсэн хохирол зовлон эдүгээ хүртэл бидний сэтгэлийг догдлуулж, зүрхийг хүчтэйеэ дэлдэхэд хүргэдэг ажгуу.

	Саяхан сургуулилсан шинэ цэргээс бүрдсэн хувьсгалт тэр арми гадаадын бүх цэргийг франц нутгаасаа хөөн зайлуулж, улмаар өмнөд Нидерландыг (Бельгийг) австриас чөлөөлжээ. Габсбургийнхан дахин хэзээ ч эргэж ирэхгүйгээр Нидерландыг орхин оджээ. Цэргийн хатуу дэглэмд сурч боловсорсон Европын мэргэжлийн арми шинэ цэргээс бүрдсэн тэрхүү хувьсгалт армийн өмнө тэсэж чадсангүй. Европын армийн цэргүүд шан хөлс горьдон, амиа хайрлан байлдаж байсан бол хувьсгалын шинэ цэргүүд өөрсдийн эрхэмлэгээг хамгаалан тулалдаж, ялахын төлөө ямар ч хохирол амсахад бэлэн байжээ. Нэг дэх армийн цэргүүд ачаагаа дааж ядан удаан хөдөлж байхад хоёр дахь армийн цэргүүд авч явах юу ч үгүй шахам тул хурдан шалмаг давшиж байлаа. Тийнхүү хувьсгалт арми шинэ маягийн арми болон гарч, дайн хийх шинэ арга хэрэглэж байжээ. Тэд дайн хийх хуучин аргыг өөрчилсөн нь зарим талаар дараачийн зуун жилийн турш европын армиудад баримтлах жишээ болж байжээ. Гэхдээ энэ армийн жинхэнэ сүр хүч нь оргилсон идэвх, мятаршгүй зориг байжээ. «Эх оронд халдаар ирсэн дайсныг эрэлхэг зориг, эрэлхэг зориг, үлэмжийн эрэлхэг зоригоор ялна» гэсэн Дантоны алдарт үг тэдний уриа, ерөөс хувьсгалын уриа болж байсан гэж хэлж болно.

	Дайн улам өргөжжээ. Англи тэнгисийнхээ цэргийн хүчээр хэцүү дайсан болжээ. Бүгд найрамдах Франц улс хуурай замын том арми байгуулж чадсан ч тэнгисийн дээр буурайхан байжээ. Англи улс францын бүх усан боомтыг тал бүрээс хааж эхэлжээ. Түүнчлэн Англид очсон францын дүрвэгсэд Францын олон сая хуурамч мөнгөн тэмдэгт үйлдэж франц руу нэвтрүүлж байсан ба тэгснээрээ Францын санхүү, мөнгө гүйлгээг сүйрэлд оруулахыг хичээж байжээ.

	Энэ гадаад дайн бусад бүх юмнаас чухал болж улс үндэстэн бүх хүчээ түүнд хандуулах болсон байна. Нийгмийн асуудалд анхаарал тавихаасаа илүү гадаадын дайсантай тэмцэхэд анхаарах хэрэгтэй болсон учир уг дайн хувьсгалд их аюултай байсан, тэгээд ч хувьсгал зорилгоо биелүүлж чадахгүйд хүрчээ. Хувьсгалт өрнүүн байдал нь дайны хэнээрхэл болон хувирчээ. Францад байдал тэгж өөрчлөгдөн үйл явдлын өрнөлтийн сүүлчийн шатанд цэргийн их жанжны дарангуйлал болон хувирсан нь үзтэл илт ажээ.

	Улс орны дотоодод ч үймээн самуун гарах болжээ. Зарим талаар тариачид шинэ армид алба хаахаас татгалзсанаас болж, зарим талаар роялист үзэлтний толгойлогч хийгээд дүрвэгчдийн оролцоотойгоор Францын өрнөдөд орших Вендед тариачдын том бослого гарчээ. Нийслэл хотод байдал түргэн түргэн өөрчлөгдөж байсан учир тариачид түүнийг ойлгож, үнэлж чадалгүй хотынхныг дагамлаж аядан байжээ. Вендед гарсан бослогыг хэрцгийлэн даржээ. Дайны үед ялангуяа иргэний дайны үед хүмүүс бас сэтгэлийн хачин хөөрөлд автан, мулгуудаж хоосон шогшрох явдал хавтгайдаа болдог ажээ. Лион хотод хувьсгалын эсэргүү бослого гарчээ. Уг бослого дарагдаж, залхаан цээрлүүлгийн тэмдэг болгож том хотыг бүрмөсөн устгах санал ч гарч байжээ! «Лион эрх чөлөөний эсрэг бослоо. Лион цаашид байх учиргүй!» гэж байжээ. Аз болоход уг саналыг хүлээж авсангүй. Гэвч Лион хот түүнийхээ хариуд их тамлал үзжээ.

	Тэр үед Парист юу болж байв? Тэнд засгийн эрхийг хэн барьж байсан бэ? Шинээр сонгогдсон Коммун, түүний салбарууд хотын амьдралд голлох үүрэг гүйцэтгэсээр байжээ. Үндэсний конвентын дотор засгийн эрхийн төлөө янз бүрийн бүлгүүд тэмцэлдсээр байжээ. Тэдний дотор голлох бүлэг нь жирондистууд буюу эедүүлэх бүгд найрамдах үзэлтэн, якобинчууд буюу хэт бүгд найрамдах үзэлтэн нар байжээ. Уг тэмцэлд якобинчууд ялж, 1793 оны зургаадугаар сарын эхээр жирондистуудын ихэнх депутатыг Конвентаас хөөн гаргажээ, Тэгээд Конвент феодалын эрхийг бүрмөсөн устгаж феодал язгууртны эзэмшил газрыг орон нутгийн коммун буюу нутгийн захиргаадын мэдэлд буцаан өгч, өөрөөр хэлбэл, газрыг хамт олны өмч болгожээ.

	Якобинчууд конвентад зонхилох болмогцоо нийгмийг аврах Хороо, нийгмийн аюулгүй байдлын Хороо гэсэн хоёр хороо байгуулж, тэдгээрт онцгой эрх олгожээ. Удалгүй тэдгээр нь ялангуяа нийгмийн аюулгүй байдлын Хороо маш их хүчтэй болж, тэдний өмнө даруй айн чичрэх болжээ. Энэ хороод Конвентыг алхам алхмаар шахан түрсээр хувьсгалыг аллага хядлагын замд оруулжээ. Бүх хүн айж эмээхийн зовлонд автжээ, Юу вэ гэвэл хүрээлэн байсан гадаадын дайсан, элдэв туршуул тагнуул хаана ч мундамгүй урван тэрслэгчдээс айж эмээх болжээ. Айн эмээх явдал бүр хэрээс хэтэрч, түүнээс болж конвент 1793 оны есдүгээр сард сэжигтэн этгээдүүдийн тухай хууль хэмээгч аймшигт хууль гаргажээ. Нэгэнт л сэжиглэгдсэн бол хэн ч өөрт нь аюул учрахгүй гэж итгэхийн аргагүй бөгөөд ерөөсөө ч сэжиглэгдэхгүй байна гэх баталгаа хэнд байх билээ? Хууль гарснаас хойш сарын дараа Конвентын хорин хоёр жирондист депутатыг Хувьсгалт шүүхэд шилжүүлэн, яаравчлан цаазаар авч байжээ.

	Тийнхүү аллага хядлага эхэлжээ. Ял шийтгүүлсэн хүмүүс өдөр бүр гильотин руу хүргэгдэж, өдөр бүр л парисын чулуун шигтгэмэл гудамжаар хороох хүнийг суулгасан хоёр дугуйтай морин тэрэг харчигнан тарчигнан одож, цугларсан олон хөөрхий тэр хүмүүсийг хараад зүрх шимшрэн хоцордог байжээ. Эрх баригч балмад этгээдүүдийн эсрэг тэмцэнэ гэдэг Конвентын дотор ч осолтой бөгөөд яавч сэжиглэгдэх аюулд унадаг ажээ. Нэгэнт сэжиглэгдсэн л бол шүүхэд шилжиж гильотиндуулна гэсэн үг байлаа. Конвент ч нийгмийг аврах Хороо нийгмийн аюулгүй байдлын Хорооны хяналтад оржээ. Үхэх сэхэхийн бүх хувь заяаг шийдэх болсон сайх хороод асуудлыг бусдаар мэдүүлэхийг огтхон ч хүсэхгүй байжээ. Тэр хоёр Парисын Коммуны эсрэг, өөрсөдтэй нь санал зөрсөн хүн бүхний эсрэг хандаж байжээ. Эрх гэгч хүнийг эвдэж чаддаг хачин шидтэй зүйл ажээ. Салбаруудынхаа хамт хувьсгалын гол тулгуур болж байсан Коммуныг бут ниргэх ажлыг чухамхүү эдгээр хороо л хийжээ. Тэд эхлээд салбарыг нь устгаж Коммуныг дэмжлэггүй болгож аваад дараа нь Коммуны голыг имэрчээ. Хувьсгал тэгж өөрөө өөрийгөө нугаслах явдал бас ч олонтоо гардаг ажээ. Салбар нь Парисын бүх районд засгийн эрх баригчдыг ард түмэнтэй холбосон хэсэг бүхий байж тэдгээр нь хувьсгалд амьдрал, хүч залгуулагч хувьсгалын гал халуун цус гүйх судас шөрмөс болж байжээ. 1794 он гараад Коммун, түүний салбаруудыг дарсан явдал тэрхүү амьдруулагч цусны гүйдлийг тасалсан хэрэг байжээ. Тэр үеэс эхлэн Конвент ба хороод ард түмэнтэй холбоогүй, аливаа бүх эрх баригчдын нэгэн адил санаа зоригоо аллага таллагын хүчээр тулган хүлээлгэхийг эрмэлзэгч засгийн эрх барих дээд байгууллага болон хувирчээ. Энэ бол жинхэнэ хувьсгалт үе эцэс болохын эхлэл байжээ. Аллага хядлага хагас жил үргэлжлэхэд хувьсгал дээсэн дөрөөн дээр дэндгэнэж, эцэс болох нь нэгэнт тодорхой болсон байлаа.

	Шуурга шахалтын тэр ширүүн өдрүүдэд Парис ба Францыг хэн удирдаж байсан бэ? Олон гарамгай хүнийг нэрлэж болно. Камиль Демулен байна, энэ бол 1789 онд Бастилийг дайрах ажиллагааг толгойлж бусад олон үйл явдалд үлэмжийн их үүрэг гүйцэтгэсэн хүн. Тэр бээр аллага хядлагын үеэр энэрэнгүй сэтгэл гаргахыг уриалсны учир гильотиндуулан амь эрсдэж, хэдхэн хоногийн дараа нөхрөөсөө хагацсанаас хойш үхсэн нь дээр гэж үзсэн түүний залуу эхнэр Люсилийг мөн хороожээ. Яруу найрагч Фабр д, Эглантин, бүгдийг айлгадаг олон нийтийн яллагч Фукье˗Тенвиль байжээ. Хувьсгалын эр зоригтнуудын дотроос хамгийн авьяаслаг, хамгийн их хүн нь ч байж болох Марат байна, тэр бээр Шарлотты Корде хэмээх залуу эмэгтэйд хутгалуулан амь эрсэджээ. Би хоёр ч удаа хэлсэн үгээс нь татсан Дантон арслан мэт эрэмгий зоригтой, ард түмний дотор ихэд нэрд гарсан гарамгай илтгэгч байсан боловч бас л гильотинд амь насаа баржээ. Эцэст нь хамгийн их нэрд гарсан, якобинчуудын удирдагч аллага хядлагын өдрүүдэд хэрэг дээрээ Конвентын жанжлагч байсан Робеспьер байна. Тэр бол бараг тэр аяараа аллага хядлагын эзэн байсан ба олон хүн түүнийг бодоод айдас нь хүрдэг байв. Тэр бол эх оронч үзэлтэй, үнэнч хүн байсан нь эргэлзээгүй бөгөөд хамгийн шударга хүнд тооцогдож байлаа. Тэр эгэл энгийн амьдралтай боловч дэндүү эзэрхүү үзэлтэй, өөртэйгөө санал зөрсөн бүхнийг бүгд найрамдах засаг ба хувьсгалаас урвагч гэж үздэг хүн байсан бололтой. Бүр сүүлд Робеспьерт дуулгавартай захирагдан байсан Конвент түүнийг эсэргүүцдэг болох хүртэл өөрийнх нь шаардсанаар түүнтэй хамтран ажиллаж байсан хувьсгалын олон том зүтгэлтэн гильотиндуулж байжээ. Түүнийг хэрцгий дарангуйлагч гэж нэрлэдэг бөгөөд түүний дарангуйлах ёсыг эцэс болгосноор сая түүнийг эцэс болгожээ.

	Энэ бүх хувьсгалын удирдагчид цөм залуу хүмүүс байжээ. Нас дээр гарсан хүмүүс хувьсгал хийх нь ховор билээ. Тэдний олон хүн ач холбогдолтой их зүйл хийсэн нь үнэн боловч хэн нь ч гэсэн, Робеспьер ч гэсэн агуу их тэр үйл явдалд шийдвэрлэх үүрэг гүйцэтгээгүй юм. Хувьсгалтай зэрэгцүүлбэл тэд үнэндээ өчүүхэн юм. Хувьсгалыг тэд хийсэн биш, хувьсгал тэдний хяналтаас гадуур байжээ. Энэ хувьсгал бол түүхэнд үе үе гардаг бөгөөд аажим алгуур боловч ядуу зүдүү байдал, харгис дарангуйлал удтал ноёрхсон нийгмийн нөхцөл шалтгааны улмаас зайлшгүй дэлбэрдэг хүн төрөлхтний аяндаа гарсан тийм дэлбэрэлтийн нэг байсан юм.

	Конвент хүнийг залхаан цээрлүүлж, гильотинаар хороохоос өөр юу ч хийгээгүй мэтээр бодож үл болно. Аль ч хувьсгалаар оргилон гарсан эрчим хүч ямагт асар их ул мөртэй байдаг. Тэр эрчим хүч гадагш хийсэн дайнд ихэд буурсан ч гэсэн хүчээ хадгалсаар байж, үр дүнтэй ихээхэн ажил хийж амжсан юм. Тухайлбал нийт үндэстний боловсролын системийг өөрчлөн байгуулжээ. Эдүгээ сургуулийн сурагч бүрийн мэдэх хүнд, урт, эзлэхүүний хэмжээг амар хялбар болгосон метрийн системийг чухам тэр үед л үүсгэжээ. Тэр систем өнөө соёлт дэлхийн ихэнх хэсэгт дэлгэрсэн хэдий боловч хуучныг баримтлагч Англи одоо хүртэл үеэ өнгөрөөсөн хуучны систем болох ярд, миль, фунт, галлон зэргийг хэрэглэсээр байгаа юм. Бид ч гэсэн Энэтхэгт хэрэглэж буй тэр бүх систем хийгээд манай өөрийн хэрэглэхэд ярвигтай урт ба хүндийн хэмжээсийг өөрчлөх хэрэгтэй болж байгаа юм.

	Метрийн системээс уламжлан бүгд найрамдах улсын шинэ хуанлийг зохиожээ. Тэр хуанлийн тоолол бүгд найрамдах засаг тунхагласан 1792 оны есдүгээр сарын 22˗ны өдрөөс эхэлдэг билээ. Долоон өдөртэй долоо хоногийг арван өдөртэй болгон өөрчилж арав дахь өдрийг нь амралтынх болгожээ. Арван хоёр сар хуучин хэвээрээ үлдсэн боловч түүний нэрийг өөрчилжээ. Хаврын гурван сарыг: жерминаль, флореаль, прериаль: зуны саруудыг: месидор, термидор, фрюктидор; намрын саруудыг: вандемьер, брюмер, фример; өвлийн саруудыг: нивоз, плювиоз, вантоз хэмээн нэрлэжээ. Тэр хуанли удаан хэрэглэгдээгүй юм.

	Үүнтэй хамтад бас загалмайт ёсны эсрэг хүчтэй хөдөлгөөн өрнөж, оюун ухааныг шүтээн болгон тунхаглан, шударга үнэний сүмийг нээжээ. Уг хөдөлгөөн мужуудад түргэн дэлгэрчээ. 1793 оны арван нэгдүгээр сард Парисын эх дагинын сүмд эрх чөлөө ба Оюун ухааныг дээдлэн хүндэтгэсэн их баяр хийж, гоо үзэсгэлэнт сайхан эмэгтэйгээр Оюун ухааныг төлөөлүүлсэн байлаа. Гэвч Робесьпьер энэ асуудлын хувьд хуучнаа баримталсан учир уг хөдөлгөөнийг эс дэмжжээ. Дантон ч дэмжсэнгүй. Якобинчуудын нийгмийг аврах хороо мөн түүнийг эсэргүүцсэн учир хөдөлгөөний удирдагчид гильотины цаазад өртжээ. Завсрын шат дамжлагагүйгээр шууд л дээрээс гильетонд явуулдаг байжээ. Робеспьер Эрх чөлөө ба Оюун ухааныг хүндэтгэсэн баяр ёслолын эсрэг Эрхэм Дээд Бодгальд зориулсан баяр ёслол хийсэн байна. Конвентод санал хураалгаж Францад Эрхэм Дээд Бодгальд шүтэж байхаар тогтсон ажээ. Католик шашин дахиад л энэрэл ивээлд багтах болжээ.

	Парисын Коммун, түүний салбаруудыг дарснаас хойш үйл явдал өрнөн эгзэгтэй цаг мөчид улам бүр тулж очжээ. Якобинчууд засгийн дээд эрхийг гартаа атгаж, засгийн газарт хяналт тавьж байсан ч гэсэн тэдний дунд маргаан зөрөлдөөн гарах болсон байна. Эрх чөлөө ба Оюун ухааны баяр ёслол хийхээр зарласан Эбер, түүний талынхныг цаазалснаар якобинчуудын намын дотор анхны том хагарал гарчээ. Дараа нь бас Фабр д Эглантиныг цаазалжээ. Робеспьер маш олон хүнийг цаазалж байгааг эсэргүүцсэнээр Дантон, Камиль Демулен болон бусад нөхөд 1794 оны эхээр мөн гильотинаар цаазлуулсан ажээ. 1794 оны дөрөвдүгээр сард ард түмэнд огт мэдэгдэлгүйгээр Дантоныг яаран цаазалсан явдал Парис ба мужуудын ард түмний хувьд хувьсгал дууссаныг илтгэн харуулсан хэрэг байлаа. Тийнхүү хувьсгалын ноён нуруу хөнөөгдөж, засгийн эрхэнд өчүүхэн бүлэг зандалчид хоргодон үлджээ. Ард түмнээс тасарч эргэн тойрон дайсны дунд орсон тэдгээр зандалчид газар сайгүй хардлага сэрдлэг хийж аллага таллагыг хүчтэй даамжруулахаас өөрөөр биеэ аврах замгүй гэж үзэх болжээ.

	Аллага, таллага гаарч, гильотин руу цаазлах хүн зөөсөн тэрэг явах нь урд хожид үзэгдээгүй их болсон байна. Зургаадугаар сард прериалийн 22˗ны Хууль хэмээн нэрлэгдэх болсон шинэ хууль гаргажээ. Цаазаар авхуулахаар ял шийтгэгдсэн хүмүүс бол ард түмнийг хагалан бутрааж, хутган үймүүлэх, нийгмийн ёс суртахууныг эвдэн бусниулж түүний нэр төрийг унагаах зорилгоор худал мэдээ тараасан гэмт хэрэгтэн мөн хэмээв тэр хуульд зарласан байлаа. Робеспьер болон түүний алуурчидтай санал нийлээгүй хэн боловч тэр хуулийн өргөн торонд бэлхнээ өртөж болох байжээ. Гэмт, хэрэгтнүүд, роялистууд хийгээд бусад хүмүүсийг ялгалгүй зуун тавь хүртэл олноор нь бөөгнөрүүлэн шүүж, ял тулгаж байжээ.

	Энэхүү шинэ хядлага дөчин зургаан өдөр үргэлжилжээ. Тэгж тэгж термидорын 9˗нд (1794 оны долоодугаар сарын 27˗нд) тэсвэр тэвчээр эцэс туйлдаа хүрсэн ажээ. Конвент гэнэт Робеспьер болон түүнийг дагалдагчдын эсрэг хандаж, «Яргачид сөнөтүгэй!» гэсэн урианы дор тэднийг баривчилсан байна. Робеспьерт үг хэлэх ч зөвшөөрөл олгосонгүй. Маргааш нь өдий төдий хүнийг цаазлуулахаар Робеспьерийн хүргүүлж байсан гильотин руу өөрийг нь морин тэргээр хүргүүлсэн ажээ. Францын хувьсгал тэгж төгссөн юм.

	Робеспьерийн унасны дараа хувьсгалын эсрэг хөдөлгөөн эхэлжээ. Эедүүлэх үзэлтнүүд түрүүлэн гарч ирж яконбинчууд руу довтлон тэдний эсрэг аллага хядлага явуулах болжээ. Цуст хядлагын дараагаар тийн хэмээн нэрлэгдэх цагаан хядлага гэгч гарч иржээ. Арван таван сар өнгөрсний дараа, 1795 оны аравдугаар сард Конвент ажиллагаагаа зогсоож, таван хүний бүрэлдэхүүнтэй Директория хэмээх засаг засаглал бий болжээ. Тэр бол бүхэлдээ хөрөнгөтний засгийн газар бөгөөд жирийн ард олныг нухчин дарах бодлого явуулжээ Францад Директория дөрвөн жил засаг засаглалын хэргийг явуулжээ. Гэвч бүгд найрамдах засгийн нэр хүнд, хүч чадал их хэвээр байсан тул дотоодод хэчнээн эмх замбараагүй байлаа ч гэсэн улс орноос гадагш ялгуусан дайнд ялалт хийсээр байжээ. Бүгд найрамдах засгийн эсрэг хэд хэдэн удаа бослого гарсан боловч тэр нь дарагджээ. Түүний нэгийг бүгд найрамдах улсын армийн залуу генерал Наполеон Бонапарт дарсан бөгөөд Бонапарт парисын олон түмэн рүү буудахыг тушаасан нь олон хүний амь насыг хөнөөжээ. Тэр үйл явдлыг «Үрлэн сумны утаа» хэмээн нэрлэх болжээ. Хувьсгалын хуучин армийг тийнхүү Францын жирийн ард түмнийг буудан алахад ашиглах болсон гэдэг бол хувьсгалаас ямар ч ул мөр үлдээгүй нь илт хэрэг ээ.

	Тийнхүү хувьсгал төгсөж, түүний хамт толгойлогч идеалистуудынх нь олон сайхан мөрөөдөл, ядуучуудын итгэл найдвар эцэс болжээ. Тэглээ ч гэсэн Уг хувьсгал өмнөө тавьсан олон зорилтоо биелүүлж чаджээ. Ямар ч хувьсгалын эсэргүү явдал хамжлагат ёсыг сэргээн тогтоож чадаагүй ба Францад ноёрхож байсан Бурбоны угсааныхан ч дахин гарч ирээд тариачдад хувааж өгсөн газраа буцааж авч чадаагүй юм. Тосгонд ч, хотод ч жирийн хүмүүс урьдынхаасаа илүү амьдрах болжээ. Аллага хядлагын өдрүүдэд ч тэд хувьсгалын өмнөхөөс дээр байдалтай байжээ. Аллага хядлага сүүл тийшээ ядуу давхрааны зарим хүмүүст зовлон амсуулсан ч уг үйл явдлын хурц үзүүр ядуучуудын эсрэг биш, дээд ангийнхны эсрэг хандсан байжээ.

	Хувьсгал тийнхүү унасан ч гэсэн бүгд найрамдах засгийн үзэл санаа нийт Европ дахинаар түгэн тархаж, бас хүний эрхийн Тунхаглалаар зарлан тунхагласан зарчмууд ч нийтэд түгжээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	134. Марксизм

	148. 1914—1918 оны дайн

	149. Дайны явц

